
TEKNIK PENYELIDIKAN SEJARAH

Tahap-Tahap Proses Penyelidikan Sejarah

Setelah mengetahui apa itu pengertian sejarah, ciri-ciri penyelidik dan kepentingan melatih diri untuk menjadi seorang peneliti sejarah, maka tibalah masanya seseorang penyelidik itu memahami kaedah  atau tatacara penyelidikan sejarah.

Penelitian sejarah bukanlah suatu bidang yang senang. Banyak bantuan diperlukan bagi melaksanakan penelitian sejarah. Sejarah sebagai satu disiplin akademik turut mengemukakan sistem kaedah atau metode dan teknik penyelidikannya yang tersendiri. Penyelidikan sejarah sebagai satu proses penelitian berbentuk ilmiah mempunyai prinsip dan kaedah yang harus dipatuhi oleh seseorang penyelidik sejarah. Seseorang pengkaji sejarah yang arif akan menggunakan kaedah-kaedah tertentu untuk melaksanakan tugasnya. Cara ini memudahkan pengkaji sejarah menyusun matlamat dan struktur penyelidikan dan penulisannya supaya menepati kriteria-kriteria yang diperlukan dalam pengarangan sebuah karya sejarah. Ini amat penting untuk menghasilkan satu penyelidikan yang sistematik tanpa berlaku kepincangan. 

Dalam melaksanakan sesuatu penyelidikan, seseorang penyelidik sejarah perlu membuat perancangan yang teratur dan teliti. Perancangan itu adalah terdiri daripada beberapa tahap atau langkah penyelidikan yang tersusun dengan sistematik agar kerja-kerja yang akan dilaksanakan sepanjang proses penyelidikan dapat berjalan dengan lancar dan sempurna.

Menurut Garraghan, terdapat tiga tahap utama dalam penyelidikan sejarah, iaitu; (1) Mencari sumber maklumat untuk dikerjakan (heuristik), (2) Menilai sumber-sumber dari sudut pandangan nilai kebuktiannya (kritisme), dan (3) Pernyataan rasmi tentang penemuan-penemuan (sintaksis) heuristik dan kritisme, termasuk pengumpulan data-data sejarah dan membentangkannya (eksposisi) berdasarkan objektif dan kesignifikasinya. 

Hakikatnya, sesuatu penyelidikan tidak akan wujud tanpa subjek atau tajuk. Oleh itu, sebelum mencari sumber maklumat untuk dikerjakan, pemilihan subjek dan tajuk adalah satu langkah atau tahap yang paling asas dalam sesuatu penyelidikan sejarah. Berdasarkan pandangan Garraghan tersebut di atas, maka dapat diperincikan lagi tahap-tahap penting dalam menyempurnakan sesuatu penyelidikan sejarah seperti berikut, iaitu; tahap pemilihan tajuk, tahap penyediaan peralatan, tahap mengenalpasti dan mengumpul sumber, tahap mengkaji dan mengkritik sumber, tahap pentafsiran sumber, tahap menyusun fakta dan tahap penulisan.

A. Tahap Pemilihan Tajuk

Pada umumnya seseorang yang ingin membuat penyelidikan sejarah akan merasa bingung untuk menentukan subjek dan tajuknya. Bukan karena sedikitnya pilihan, sebaliknya karena dalam bidang penyelidikan seja​rah, hampir semua hal perlu dianggap sebagai perkara baru yang belum dikaji. Ini merupakan masalah biasa yang dihadapi oleh seseorang penyelidik, terutamanya kerana penyelidik tidak memiliki ciri-ciri penyelidik sejarah seperti yang telahpun dibincangkan dalam kuliah 3. Seseorang penyelidik harus mempunyai minat terhadap sesuatu perkara atau subjek yang khusus untuk dikaji. Seseorang penyelidik itu mempunyai minat yang mendalam terhadap salah satu daripada bidang berikut, seperti ekonomi, politik, agama, tokoh, dan lain-lain lagi. 

Tajuk adalah perkara penting dalam sesuatu usaha penyelidikan sejarah. Ini juga merupakan kesulitan paling asas yang akan dihadapi oleh seseorang penyelidik sejarah. Sejak zaman Herodotos hingga ke hari ini tajuk dilambangkan sebagai bayangan sejarah yang hendak dikaji. Justeru itu seseorang penyelidik perlu mengetahui serba-sedikit tentang tajuk yang ingin dihuraikannya. Tahap pengetahuan seseorang penyelidik terhadap sesuatu tajuk boleh diuji dengan mengemukakan empat persoalan asas iaitu “apa, di mana, bila, siapa dan kenapa” atau dikenali sebagai 5W (What, Where, When, Who dan Why). Lima soalan asas ini yang dikenali sebagai soalan-soalan wartawan (journalist questions) kerana soalan-soalan inilah yang dikemukakan oleh wartawan dalam mendapat maklumatnya. Di samping lima soalan itu perlu juga ada satu soalan lagi, iaitu “bagaimana” (how) sehingga 5W dan 1H ini mendapat jolokan, 5 wives and 1 husband.

Kesulitan yang lain ialah kewajiban seorang penyelidik sejarah menghasilkan karya sejarah dan bukannya karya atau penulisan sosiologi, antropologi, ataupun politik. Maksudnya, penulisan yang dihasilkan hendaklah ada dimensi waktu selain daripada dimensi-dimensi yang biasa digunakan oleh disiplin-disiplin lain. Oleh karena itu tajuk pun harus tajuk sejarah, yakni dapat diteliti nilai sejarahnya. Tajuk juga harus dipastikan sebagai sesuatu yang workable atau yang dapat dikerjakan dalam waktu yang tersedia. Ia tidak terlalu luas, sehingga melampaui waktu. Kalau anda harus menghasilkan satu kertas projek, jangan memilih tajuk seolah-olah mahu menghasilkan satu latihan ilmiah atau disertasi. 

Sebaik-baiknya pemilihan tajuk dilakukan berdasarkan dua pendekatan berikut, (1) pendekatan emosional dan (2) pendekatan intelektual. Kedua-dua pendekatan ini bersifat subjektif dan objektif, namun sangat penting karena penyelidikan hanya akan dapat dilakukan dengan baik atau lancar jika seseorang penyelidik itu mempunyai kesenangan atau ketenangan (emosi) dan minda yang cergas atau sihat (pemikiran).

Pendekatan Emosional: Kalau kebetulan seseorang penyelidik itu berasal dari kampung, persoalan yang timbul dalam fikirannya ialah adakah terdapat pengkajian yang pernah dilakukan tentang sejarah kampungnya? Penyelidik mungkin mempunyai keinginan untuk berbakti kepada kampung tempat kelahirannya, maka mengkaji tentang kampung sendiri adalah paling munasabah. Mungkin juga didorong oleh faktor wujudnya hubungan dengan orang dalam seperti ketua kampung, orang tua, dan lain-lain sehingga bukan saja mendapat sokongan moral, tetapi akan dengan mudah mendapatkan keterangan lisan dan sumber-sumber bertulis yang diperlukan dalam penyelidikannya. Ataupun, kalau kebe​tulan seseorang penyelidik itu mempunya kaitan dengan kota, organisasi, birokrasi, tokoh, peristiwa, perusahaan, atau apa sahaja pasti semua itu dapat dikaji. Yang perlu diyakini adalah usaha penyelidikan itu amat bernilai dan membawa makna kepada si penyelidik mahupun memberi sumbangan kepada subjek atau objek yang dikajinya. Mungkin yang anda kaji hanyalah sebuah kampung, tetapi kampung itu pastilah mewakili jenisnya, sehingga suatu generalisasi akan dapat diwujud. Objek yang begitu kecil seperti kampung ternyata cukup banyak mempunyai persoal​an, misalnya ada masalah tanah, ekonomi, politik, demografi, mobiliti sosial, jenayah, dan sebagainya. Sekiranya anda memilih untuk menulis sejarah kampung anda maka anda sudah dapat menjawab soalan “where” (kampung anda).

Kemudian anda harus menetapkan batas waktu yang akan ditumpukan kajian misalnya antara tahun 1950 hingga 1970. Ini merujuk kapada pertanyaan tentang when. Seterusnya perlu diketahui apakah subjek atau perkara atau isu yang hendak dikaji oleh penyelidik. Ini merujuk kepada pertanyaan what. Misalnya, masalah tanah adalah berkait hal-hal sepert gadai, sewa, jual, beli, pembahagian hasil dan sebagainya. Selanjutnya anda harus tahu siapa saja yang terlibat di dalam subjek yang dikaji, justeru membawa pertanyaan tentang who. Di samping itu, atas dorongan ingin tahu lebih lanjut berkenaan setiap hal berhubung dengan subjek kajian anda maka akan membawa anda kepada pertanyaan seterusnya, iaitu pertanyaan tentang why. Mungkin dapat ditimbulkan beberapa pertanyaan yang dapat mencungkil apa yang terjadi di kampong anda secara umum dalam masalah tanah pada tempoh tahun 1950 hingga 1970. Namum jawapan bagi setiap pertanyaan itu mungkin hanya sekadar pernyataan tentang setiap perkara atau isu (peristiwa) tanpa penjelasannya. Keadaan ini akan membawa seseorang penyelidik kepada usaha untuk mengetahui bagaimana ianya terjadi? Ini bererti penyelidik harus membahagi-bahagikan peristiwa ke dalam period waktu tertentu. Misalnya, melalui pengalaman atau pembacaan awal penyelidik menemukan bahawa di kampung yang dikajinya wujud proses proletarianisasi, iaitu para petani tidak lagi mempunyai tanah. Ini membawa penyelidik kepada pertanyaan tentang how atau bagaimana ianya terjadinya dan who, iaitu siapa mereka yang terlibat dalam hal  tersebut.

Sebaliknya, kepentingan emosional juga diambil kira bagi mengelak  penyelidik dari memilih tajuk yang mencetuskan rasa marah, prejudis, kepiluan atau mudah terjebak oleh perasaan simpati kepada subjek yang hendak diteliti. 

Pendekatan Intelektual: Sekiranya seseorang itu memilih untuk mengkaji tentang sejarah kampungnya berlandaskan kepada pendekatan emosional, pemilihan itu menjadi lebih sesuai dan kental seandainya beliau memang mempunyai pengetahuan tentang hal-hal kampung atau bersedia untuk mendapatkan pengetahuan berkaitan dengan sukarela dan sungguh-sungguh. Seseorang itu mungkin sudah mempunyai pengetahuan tersebut kerana ia adalah seorang aktivitis yang prihatin kepada isu petani, isu pembangunan luar bandar atau isu lain yang berkaitan dengan kehidupan rakyat desa. Malah pengetahuan itu boleh juga terbit dari pegangan ideologi sosialis atau Marxisme ataupun aliran reformis  keagamaan atau pemodenan sekular. Namun demikian, kesemua pengetahuan yang sedia ada pada seseorang itu hanya bersifat satu generalisa​si konseptual yang belum menjawab secara spesifik kepada sejarah kampung yang hendak dikajinya. Malah pengetahuan itu dan generalisasi konseptual yang dicetuskannya jangan pula sampai mengenepikan hal-hal spesifik dan tersendiri bagi sejarah kampung yang dikajinya.  Apa juga anggapan awal yang tercetus dari pengetahuan sedia ada itu haruslah dibuktikan melalui penyelidikan, jangan sampai ia menjadi idee fixe atau gagasan yang punya nilai mati ataupun terlalu obses dengan sesuatu idea atau pendirian. Justeru itu, pendekatan intelektual seperti juga pendekatan emosional, ada had dan caranya untuk menjadi penyumbang kepada seseorang itu sewaktu memilih dan menentukan skop tajuk atau subjek kajiannya.

Jelaslah bahawa pendekatan-pendekatan disebut tadi, jika digunakan dengan wajar, akan memudahkan pemilihan sesuatu tajuk penyelidikan. Kebiasaannya, suatu tajuk penyelidikan yang baik adalah tidak panjang, iaitu mengandungi tidak lebih daripada lapan patah perkataan. Tajuk itu mempunyai sifat khusus yang dirasakan boleh dikaji berdasarkan keupayaan penyelidik sendiri dengan kewujudan sumber-sumber yang berkaitan. Mesti diingat bahawa usaha penyelidikan sebegini bukanlah untuk menghasilkan buku teks tetapi sebuah karya sejarah peringkat pengajian tinggi atau karya ilmiah.

B. Tahap Penyediaan Peralatan

Sebagai seorang penyelidik, persediaan untuk melaksanakan suatu kajian tentang isu atau peristiwa sejarah juga memerlukan pelbagai peralatan. Antara peralatan asas yang digunakan ialah pen, pensil, kertas, buku catatan dan alat-alat tulis yang lain. Ini adalah penting kepada penyelidik untuk mencatat setiap apa yang dilakukan dan seterusnya merekodkan setiap apa yang ditemuinya sepanjang prosespenyelidikannya.

Alatan lain yang digunakan adalah seperti pisau dan gunting. Alat-alat ini penting untuk mengunting akhbar-akhbar sebagai bukti penyelidikan yang dilakukan. Alat-alat rakaman seperti pita rakaman, kamera dan komputer juga amat penting kepada seseorang penyelidik. Pita rakaman digunakan untuk merakamkan sesi temubual. Kamera pula boleh digunakan untuk mengambil gambar tokoh, artifak-artifak dan lain-lain bahan yang boleh dijadikan bukti-bukti sahih. Kenderaan juga perlu diberikan perhatian. Ini adalah penting untuk memudahkan penyelidikan dilakukan dari suatu tempat ke suatu tempat yang lain.

Namun begitu, ada penyelidik yang menggunakan peralatan seperti kulit kayu, kulit binatang, daun, batu, pelepah, tamar dan sebagainya sepertimana yang dilakukan oleh sejarawan Islam iaitu Ibn Khaldun. Dewasa ini penggunaan teknologi yang canggih memudahkan penyelidikan dan peruntukkan kos pembiayaan yang cukup juga perlu sepanjang kerja-kerja penyelidikan.

Di samping itu, satu perkara yang amat diperlukan sepanjang proses penyelidikan adalah bantuan pembantu penyelidik. Keperluan pembantu penyelidik ini bergantung kepada penyelidik sendiri kerana terdapat penyelidik yang melalukan penyelidikan dengan cara yang difikirkan sesuai dengan dirinya. Kerja-kerja mengkaji dan menganalisa sumber memerlukan masa dan tempoh yang tertentu. Penyelidik mungkin terikat dengan pelbagai masalah persekitaran seperti kepentingan kerjaya, keluarga, sumber yang terhad atau hilang dan masalah-masalah yang lain.

Kekangan yang ada pada penyelidik untuk mendapatkan mendapatkan data yang diperlukan bagi kajiannya seperti rajah, jadual, gambar, pandangan yang berkaitan dengan tajuk atau subjek  termasuk juga fakta-fakta sejarah mmenyebabkan penyelidik memerlukan pembantu dan pekerja lapangan. Mereka ini sekurang-kurangnya boleh membantu penyelidik dalam menjalankan kajian terhadap sesuatu isu atau peristiwa sejarah. Mereka juga perlulah berpengalaman dan ada kemahiran tertentu serta seboleh-bolehnya sentiasa mencari idea dan bahan-bahan kajian untuk memudahkan lagi kerja penyelidik.

C. Tahap Mengenalpasti Dan Mengumpul Sumber

Sebelum ke lapangan seseorang penyelidik harus tahu sumber sejarah yang akan dicari, bagaimana mencari, dan di mana hendak dicari. Misalnya, soal masalah tanah selalunya menghendaki penyelidik mencari data tentang pajak tanah. Sebagian besar data itu boleh ditemui melalui pembacaan dan yang selebihnya melalui sumber lisan. Sumber-sumber sejarah ini boleh diperolehi dari banyak tempat iaitu yang paling penting adalah perpustakaan, museum, arkib, dairi, saksi, surat, gambar, manuskrip peribadi dan sebagainya. Oleh itu seorang penyelidik yang hendak melakukan kajiannya secara terperinci perlulah ke tempat-tempat tersebut untuk mendapatkan maklumat dan bukti-bukti yang dijamin sahih. 

Langkah yang paling awal adalah dengan memilih bahan bacaan di perpustakaan kerana ia adalah makmal kajian bagi ahli atau penyelidik sejarah. Oleh itu penyelidik perlulah tahu kewibawaan pengarang-pengarang yang menghasil sumber ataupun menulis buku yang dirujuk atau bakal digunakannya. Selepas memilih pembacaan yang dikehendaki maka perlulah diaturkan sesuatu yang dibaca kepada beberapa aspek kajian, misalnya sosial, politik, dan ekonomi kerana pemilihan dan pengutipan maklumat akan dibuat mengikut aspek-aspek tersebut. Sekiranya aspek-aspek yang dipilih berkaitan politik maka semua faktor politik diambil dan yang lain dilepaskan. Dalam penelitian fakta maka perlulah diasingkan sumber primer dan sekunder. Sumber primer tediri dari bahan-bahan seperti keterangan saksi mata sesuatu kejadian, artifak dan surat serta bahan yang boleh dibuat bukti manakala sumber sekunder pula ialah bahan-bahan rujukan yang selalunya terdapat di perpustakaan dan bahan-bahan yang ditulis oleh orang lain selepas melihat sumber yang asal.

Kategori bukti boleh dibuat kepada tiga iaitu yang asal, seperti yang dikatakan di atas contohnya saksi mata. Bukti kedua adalah berbentuk fizikal seperti artifak, bukti cari gali dan hasil kerja ahli antropologi serta lain-lain. Manakala bukti ketiga adalah bukti lisan seperti lagenda, cerita dan sebagainya. Maka sebagai penyelidik perlulah memilih yang asal dan fizikal. Sekiranya tidak ada barulah diberi peluang kepada bukti lisan.


Kesemua fakta yang dikumpulkan itu perlulah dibuat bibliografi dan menyusunnya semula agar ia kemas supaya mudah digunakan apabila proses menghasilkan penulisan dimulakan nanti. Ini adalah penting untuk tidak meninggalkan sebarang bukti dan fakta semasa penulisan karya sejarah. Boleh digunakan kad manila yang dipotong empat segi untuk menulis nama dan butiran rujukan dan disusun mengikut abjad bagi menyenangkan lagi pencariannya kelak. Dalam hal ini perlulah penyelidik mencari  punca, akibat, kesan dan kesinambungan dalam peristiwa tersebut di samping yang paling penting bagaimana peristiwa itu berlaku. Kesemua ini mustahak bagi menguatkan lagi hujah  penyelidik.

Apa yang dicari daripada sumber sejarah ialah keterangan atau butiran yang dise​but sebagai data sejarah. Justeru itu, sumber adalah bahan yang paling asas dalam penyempurnaan sesuatu penyelidikan. Tanpa sumber, penyelidikan pun tidak wujud. Daripada sumber, maklumat-maklumat atau data tentang sesuatu peristiwa yang dikaji dapat diperolehi. Data yang dikumpulkan harus sesuai dengan jenis se​jarah yang akan diselidiki. Umpamanya dalam pengkajian terhadap sejarah sebuah keluarga pedagang yang membina sebuah rumah pada bulan Mei 1969, iaitu ketika peristiwa rusuhan kaum meletus di Kuala Lumpur, memaksa pengkajinya menggunakan segala kemahiran ilmu penyelidikan sejarahnya untuk mencari sumber yang berkaitan dengan kajiannya. Kemahiran itu teruji kerana wujud situasi dimana, keluarga pedagang itu sudah tidak lagi tinggal di Kuala Lumpur atau telah menjadi korban dalam peristiwa rusuhan itu, atau, rekod tentang pembinaan rumah itu telah tidak lengkap atau lenyap ataupun musnah akibat peristiwa tersebut. Malah, nampaknya pada masa sekarang seolah-olah kenangan sejarah tentang rumah atau keluarga pedagang tersebut sudah dilupakan baikpun di kalangan saksi mata. Oleh itu apakah sumber yang harus kumpulkan oleh si penyelidik? Pada asasnya, penyelidik memulakan pencarian sumber berlandaskan kepada sifat sumber, iaitu sumber primer dan sumber sekunder. Kedua jenis sumber yang perlu didapatkan oleh penyelidik haruslah berkaitan dengan tajuk dan perkara yang menjadi penelitiannya. Langkah-langkah penyelidik dari tahap ini dan seterusnya dalam usaha mendapat sumber keterangan terhadap kajiannya dijelaskan dalam huraian berikut.

Dokumen Bertulis: Oleh kerana sudah dipastikan subject matter yang akan dikaji, iaitu keluarga pedagang itu dan rumah yang mereka bina, berlokasi di Kuala Lumpur dengan kewujudan peristiwa rusuhan kaum dan batas waktunya sekitar tahun 1969, maka keterangan-keterangan bertulis yang umum dan yang mudah kedapatan terhadap berberapa hal tersebut itu perlu ditelaah dahulu.  Selepas itu barulah penyelidik cuba mencari keterangan bertulis yang lebih spesifik seperti di pejabat perbandaran dan pejabat tanah untuk mendapat keterangan berkenaan geran dan pemilikan tapak rumah yang dikaji. Sekiranya penyelidik bernasib baik, bukan sahaja keterangan tersebut diperoleh, malah beliau mendapat petunjuk tentang nama jurubina yang telah ditugaskan untuk membina rumah itu. Susulan dari itu penyelidik akan ke firma jurubina itu jika masih menjalankan perkhidmatannya atau ke pejabat persatuan jurubina untuk menyelami sejarah firma itu sekiranya firma tersebut sudah tidak wujud lagi. Keterangan yang diperolehi dari sini ialah tentang kos pembinaan, rupabentuk rumah, bank yang memberi pinjaman modal dan nama-nama orang yang menjadi penjamin dan saksi kepada perjanjian-perjanjian antara pedagang tadi dengan pihak firma atau bank yang berkaitan. Hasil dari keterangan-keterangan bertulis ini bukan sahaja memandu penyelidik untuk mendapat  keterangan bertulis selanjutnya, malah berguna bagi mendapatkan sumber fizikal seperti pelan arkitektur dan pelan tapak rumah, atau bakal-bakal responden (penjamin dan saksi kepada pedagang itu) sebagai sumber lisan. Di samping itu keterangan bertulis yang diperolehi tadi sudah dapat memberi sedikit sebanyak gambaran terhadap taraf hidup dan citarasa pedagang tersebut iaitu melalui ukuran kos dan rupabentuk rumah, jumlah pinjaman bank, serta jenis orang (penjamin dan saksi) yang menjadi kawan atau penyokongnya. 

Sumber Artifak: Usaha penyelidik mendapatkan keterangan dari sumber bertulis boleh membantu penyelidik mendapatkan sumber artifak atau sumber berbentuk fizikal. Sumber ini sama ada dalam bentuk foto-foto, bangunan, ataupun alat-alat. Koleksi foto kemungkinan besar masih ada disimpan oleh kerabat atau pihak keluarga pedagang tersebut. Foto dari setiap generasi akan menunjukkan perubahan sosial antara keluarga dan antara generasi. Latar belakang foto, misalnya kalau foto diambil di rumah dapat menunjukkan gaya hidup tiap keluarga. Demikian juga data lain, seperti perabot rumah, pakaian, kendaraan dan sebagainya mung​kin terungkap menerusi foto tersebut. Yang besar kemungkinan masih wujud adalah bangunan rumah. Menerusi penemuan ba​ngunan rumah yang masih asli, penyelidik dapat mengandai satu generalisasi bahawa setiap generasi membina rumah baru dengan ciri-ciri perbaikan tersendiri. Perubahan bangunan rumah pasti terjadi, sebab penyelidik tidak dapat mengharapkan semuanya akan berlaku dalam bidang perdagang. Fungsi bangunan rumah juga akan mengikuti bidang profesyen. Minsalnya, seorang peng​usaha batik pasti mempunya tempat jemuran, alat-alat pem​batik, seperti cop dan tempat-tempat pencelup​an, serta kedai.

Sumber lisan: Kaum keluarga, kawan, penjamin dan saksi kepada pedagang serta saksi mata kepada pembinaan rumah baikpun jiran pedagang atau jurubina menjadi punca sumber lisan yang penting kepada penyelidik.  Walau bagaimanapun seseorang penyelidik yang hendak melakukan pencarian maklumat melalui sumber lisan perlu arif tentang jenis dan kaedah mendapatkan keterangan dari sumber lisan. Penyampaian sumber lisan dapat dibahagikan kepada sumber primer dan sumber sekunder. Sumber lisan sejarah disebut primer bila disampaikan oleh saksi mata (eye-witness). Misalnya, catatan harian, daftar anggota organisasi dan laporan seorang pegawai atau wartawan. Penyelidik sejarah harus berusaha untuk mendapatkan sumber primer. Apa yang disebut sebagai sumber primer dalam penelitian ilmu sejarah, misalnya fail-fail laporan kampung, biasanya disebut sebagai sumber sekunder dalam penelitian ilmu sosial. Hal itu terjadi, karena yang dianggap sumber primer dalam ilmu sosial ialah wawancara langsung dengan responden. Ada pun dalam ilmu sejarah sumber sekunder ialah yang di​sampaikan oleh yang bukan saksi mata ataupun saksi hear-say, yakni yang mendengarnya daripada saksi mata. Biasanya ke​banyakan penghasilan buku hanya mengandung sumber sekunder. Namun sering kali berlaku tindakan yang tidak mempersoalkan sumber primer atau sekun​der kalau hanya terdapat satu sumber yang ditemui. Misalnya, data sejarah tentang jual-beli tanah atau jumlah murid sekolah, penyelidik sejarah biasanya hanya bergantung kepada lapor​an bercetak. Justeru itu, penyelidik adalah wajib untuk mencatatkan dari mana data itu diperolehi, sama ada sumber primer mahupun sekunder.

Sebelum seseorang penyelidik sejarah lisan melakukan tugasnya, iaitu membuat berbagai pertanyaan tentang sesuatu yang berkaitan ada baiknya penyelidik tersebut membuat pembacaan yang banyak terlebih dahulu. Terdapat dua syarat yang harus dipenuhi oleh penyelidik. Pertama, penyelidik harus menguasai cara mengoperasikan pita rekod (tape recorder). Ada cara-cara tertentu bagaimana supaya suara-suara di luar tidak terdengar, bagaimana supaya suara lebih nyaring atau lebih lunak, bagaimana wawancara (interview) di dalam atau di luar bangunan, bagaimana mengawal pita supaya tidak mengganggu proses wawancara bersa​ma-sama. Ada wawancara tunggal dan ada wawancara simultaneous, yakni dua atau lebih responden secara serentak. Biasanya dalam soal keluarga, suami dan isteri akan diwawancara oleh penyelidik secara serentak, atau pun beberapa keluarga akan diwakili oleh seorang, biasanya ketua keluarga.

Kedua, sebelum pergi ke lapangan belajarlah sebanyak-banyak mungkin cara pertuturan kerana ini akan membuat penyelidik ada keyakinan diri. Harus juga ingat jangan terlalu banyak bertanya, tetapi juga jangan kehilangan bahan pertanyaan. Penyelidik juga harus bersedia menjadi pen​dengar yang tenang dan sabar apabila wujud suasana yang memaksa. Penyelidik harus menyiapkan pertanyaan terurai, seti​daknya ada daftar pertanyaan berupa check-list. Apabila selesai wawacara, penyelidik harus mendengarkan semula pita rakaman sambil membuat transkripnya, dan kemudiannya memohon responden menandatangani transkrip tersebut.

Kesimpulannya, tanggungjawab dan bebanan yang perlu dipikul serta kemahiran yang perlu ada oleh seseorang penyelidik sejarah bagi mengenalpasti  dan memperguna sumber sebaik mungkin supaya memberi hasil terbaik bukannya sesuatu yang mudah. Setelah mengalami pelbagai kesukaran dalam mendapatkan keterangan, bukti dan sebagainya dari pelbagai jenis sumber, penyelidik sejarah belum boleh berasa lega.   Ada kemungkinannya sebahagian daripada apa yang diperolehi penyelidik  tidak dapat digunakan kerana gagal lulus ujian verifikasi sumber.  

D. Tahap Verifikasi Sumber
Setelah mengetahui tajuk penyelidikan dengan jelas dan sumber sudah telah kumpulkan, maka tahap yang berikutnya ialah verifikasi (verification) sumber. Verifikasi mempunyai dua matlamat, iaitu menentukan keaslian (authenticity) sumber ataupun disebut kaedah kritikan luaran, dan memastikan credibility  (perihal boleh dipercayai) sumber ataupun disebut kaedah kritikan dalaman. Dalam verifikasi sumber adalah penting bagi menyeimbangi antara bukti kukuh dan bukti sampingan yang boleh memperteguhkan lagi hasil penyelidikannya nanti. Sesuatu hasil penyelidikan dapat berdiri teguh dengan penggunaan sumber-sumber yang sahih.

Umpamanya, penyelidik telah menemui sebuah surat dengan warna kertasnya sudah menguning. Mungkin si penyelidik merasakan tidak sampai hati untuk tidak mempercayai keaslian surat tersebut. Si penyelidik juga merasakan terlalu mengada-ada untuk membuktikan keaslian sumber tersebut, kerana untuk apa orang memalsukan doku​men yang tak berharga itu? Surat itu harus si penyelidik teliti kertasnya, dakwatnya, gaya tulisannya, ba​hasanya, kalimatnya, ungkapannya, kata-katanya, huruf​nya, dan semua penampilan luarnya untuk mengetahui keasliannya. Selain dokumen bertulis, juga  verifikasi dilakukan ke atas sumber artifak, sumber lisan, dan sumber kuantitatif untuk memastikan keasliannya. Perbincangan lebih terperinci tentang kritikan luaran akan dilakukan dalam kuliah 7 seterusnya.

Sesudah penyelidik menentukan dan memastikan bahawa dokumen yang ditemuinya itu adalah asli, seterusnya si penyelidik akan meneliti apakah dokumen tersebut boleh dipercayai? Adakah sumber yang ditemuinya itu memiliki kredibiliti? Misalnya, penyelidik akan meneliti sebuah surat bertarikh 16 Julai 1990 berkenaan perlantikan seseorang menjadi ketua pegawai tadbir sebuah kilang batik. Maka si penyelidik harus memastikan apakah benar Syarikat A memiliki kilang batik, kerana pada tahun 1990 itu ketua pegawai tadbirnya adalah Encik Ahmad, seorang ahli politik yang kini berkhidmat di luar negeri? Apakah benar pada tahun tersebut surat-surat perlantikan seseorang pegawai dalam syarikat berkenaan memiliki pernyataan tentang upacara angkat sumpah? Apakah pada waktu itu sudah lazim ada ucapan tahniah ke atas perlantikan seseorang? Kalau semua pertanyaan di atas itu mempunyai jawapan yang positif, maka tidak ada cara lain kecuali mengakui bahawa dokumen tersebut adalah boleh dipercayai (credible).

Kaedah kredibilti adalah untuk memastikan keterangan adalah kukuh serta nilai dan maksud yang ingin disampaikan adalah tepatan. Didapati di sini bahawa tarikh adalah penting kerana dalam sejarah tarikh umpama tulang belakang dalam sesuatu peristiwa tanpa tarikh maka sesuatu fakta sejarah adalah tidak diiktiraf oleh sesetengah pihak. Sesuatu pendapat yang diberi oleh penyelidik juga perlulah disokong oleh sumber primer dan jika ada boleh digunakan sumber sekunder. Malah hipotesis juga mestilah benar dan sumber yang diambil juga adalah kukuh dan tidak dapat disangsi lagi oleh pihak lain. Ini adalah salah satu punca mengapa teori selalunya bertukar kerana hipotesis seseorang adalah tidak tepat. Boleh dikatakan kritikan dalaman adalah kritikan mengenai penulisan sesuatu sumber. Perbincangan terperinci akan dilakukan dalam kuliah 7 seterusnya.

E. Tahap Interpretasi  Sumber

Interpretasi atau pentafsiran kekadang juga dianggap sebagai suatu bidang subjektiviti. Sebagian data itu benar, manakala sebagiannya pula tidak benar. Sesuatu data itu benar karena tanpa pentafsiran oleh penyelidik sejarah data tersebut tidak dapat berbicara sendiri. Penyelidik yang jujur akan mencantumkan data dengan keterangan dari mana sesuatu data itu diper​oleh. Manakala penyelidik lain pula dapat melihatnya kembali atau mengulang tafsirnya. Sungguhpun unsur subjektiviti dalam penyelidikan sejarah adalah di​akui, namun ia harus dihindari. 

Interpretasi mempunyai dua jenis kaedah, iaitu analisis dan sintesis. Contohnya, interpretasi tentang sejarah bandar. Meskipun sejarah kota itu adalah berbagai jenis, mungkin berbentuk sejarah pendidikan, sejarah kependudukan, sejarah jenayah, sejarah birokrasi, sejarah politik, sejarah eko​nomi, dan sebagainya, namun sejarah kota yang menjadi tumpuan seseorang penyelidik ialah satu period atau zaman yang amat penting, iaitu pembangunan semula bandar sesudah suatu rusuhan penduduk meletus. Maka, tajuk penyelidikan yang dipilih oleh penyelidik ialah “Era Rekonstruksi: Kuala Lumpur, 1970-1990”.

Analisis: Analisis bermaksud menguraikan. Kadang-kadang sesuatu sumber yang diperolehi mengandung beberapa kemungkinan. Misalnya, penyelidik menemukan dokumen sebuah badan persatuan di pejabat Majlis Bandar Kuala Lumpur. Mengikut kelompok sosialnya, penyelidik mendapati satu senarai pendaftaran pada dokumen tersebut seperti petani bertanah sendiri, pedagang, pegawai negeri, petani tak bertanah, orang swasta, guru, tukang, mandor dan sebagainya. Maka penyelidik mungkin dapat menyimpulkan bahawa keahlian badan persatuan itu adalah terbuka untuk semua orang. Ia bukan khusus untuk petani bertanah sendiri, tetapi juga untuk petani tak bertanah, pedagang, pegawai negeri, dan sebagainya. Mungkin soal petani bertanah sendiri dan tak bertanah harus dicari dengan cara lain, sebab dalam dokumen tersebut tidak mungkin disenaraikan keahlian mengikut kaum, tetapi sekurang-kurangnya ia mengikut pe​kerjaan. Setelah analisis itu penyelidik mencari fakta-fakta untuk dikerjakan. Misalnya, berdasarkan data yang diperolehi dan dicantumkan, bahawa pada tahun 1978 keahlian persatuan tersebut mula bersifat terbuka. Setelah melalui analisis secara statistik, penyelidik akan menemui fakta bahwa harga tanah dalam bandar adalah naik. Dari sudut demografi, penyelidik juga menemui fakta bahwa secara total terjadi inte​grasi antara jenis pekerjaan. 

F. Tahap Penyusunan Sumber

Selepas kerja-kerja pengumpulan sumber-sumber telah dilakukan maka suatu kaedah iaitu menyemak dan menyusun kesemua sumber perlu dilakukan. Dalam melakukan kaedah ini penyelidik perlulah memastikan bahawa sumber yang ada telah melalui  proses verifikasi tersebut tadi sama ada ditentang atau pernah ditentang oleh masyarakat ahli sejarah atau awam. Penyusunan perlu dilakukan mengikut keutamaan ataupun secara kronologi. Misalnya menyusunnya dari sudut sumber primer dan sekunder, ataupun mengikut fakta-fakta politik, ekonomi, sosial, dan sebagainya.

Sintesis: Sintesis bermaksud menyatukan. Setelah ada data-data tentang pertempuran, pergelutan, mobilisasi awam, penggantian pejabat, pembunuhan, pembinaan jalanraya dan sebagai, dan juga penyelidik menemuikan fakta bahwa telah terjadi rusuhan. Maka, rusuhan adalah hasil interpretasi si penyelidik setelah semua data-datanya telah dikumpulkan menjadi satu.

G. Tahap Penulisan

Penulisan adalah perkara yang terakhir dalam penyelidikan walaupun ia tidak berkaitan dengan penyelidikan namun ia adalah penting dalam sesuatu karya yang ditulis. Ini adalah bagi mengekalkan tradisi lama penulisan sejarah iaitu bermaksud sesuatu sejarah perlu dicatit. Di antara perkara  yang perlu ditambah adalah  pengenalan, kandungan dan penutup. Manakala untuk menformalkan lagi penulisan atau untuk menegakkan lagi sesuatu penulisan maka perlu dimasukkan nota kaki supaya kenal pasti sumber mana yang diambil. Di bahagian akhir penulisan perlu dimasukkan bibliografi atau senarai sumber-sumber yang dirujuk dan berkaitan.

Penulisan sejarah juga perlu mengutamakan aspek logik. Seseorang penyelidik juga perlu menekankan unsur yang objektif supaya sesuatu usaha penyelidikan dapat mengelak kemasukkan unsur yang subjektif. Objektif adalah berasaskan fakta seperti kata Leopold Von Ranke tentang kaedah saintifik dalam penyelidikan sejarah dan bukannya kehendak penyelidik sendiri, kerana ini akan menyebabkan berlaku ‘bias’. Kita sedar orang dari aliran subjektiviti sehingga beberapa kurun lamanya telah menggunakan kepentingan mereka dan negara mereka dalam menulis sejarah mereka. Ini perlu dielakkan. Bagi memudahkan proses penyusunan atau penulisan sejarah maka kaedah kuantitatif dan spekulasi boleh digunakan. Kaedah spekulasi adalah kaedah yang mana sesuatu peristiwa tersebut bolah diramalkan kerana akibat daripada pengalaman atau pernah dilihat atau dibaca oleh penyelidik dalam sumber-sumber lain. Namun mesti disokong oleh kaedah kuantitatif kerana terdapat angka-angka seperti tahun, surat pengiraan dan sebagainya yang mempunyai angka untuk menyokong teori penyelidik sekiranya tidak ada bukti lain.


Penulisan juga perlulah berlandaskan kepada penyusunan yang rapi dari permulaan kepada kemuncak peristiwa  sehingga kepada penurunan cerita dalam peristiwa tersebut. Ini adalah sesuatu cara sejarah yang menarik bukan sahaja mendapat kurang kritikan malah seronok dibaca atau menarik bagi golongan pelajar ataupun awam.

Secara kesimpulannya boleh dikatakan bahawa sesuatu penyelidikan sejarah dilakukan dengan bertungkus lumus untuk menghasilkan sebuah karya yang agung. Bagi menyenangkan proses penyelidikan dijalankan adalah wajib untuk mengetahui kaedah-kaedah tersebut tadi  kerana ia adalah sebagai senjata kepada penyelesaikan masalah-masalah yang berkaitan penyelidikan sejarah dan agar hasil penyelidkan tidak dipersoalkan atau diketepikan semudah-mudahnya oleh pakar sejarah yang lain.

